ТӨРИЙН БАЙГУУЛАЛТЫН БАЙНГЫН ХОРООНООС 2014 ОНЫ ХАВРЫН ЭЭЛЖИТ ЧУУЛГАНЫ ХУГАЦААНД ХИЙЖ ГҮЙЦЭТГЭСЭН АЖЛЫН ТАЙЛАН


Төрийн байгуулалтын байнгын хороо нийт 11 удаа хуралдаж, давхардсан тоогоор 17 асуудал хэлэлцэн шийдвэрлэв. Эдгээрээс хуулийн төсөл 181, Улсын Их Хурлын тогтоолын төсөл 2, Байнгын хорооны тогтоолын төсөл 5, тайлан, мэдээлэл 2-ыг тус тус хэлэлцэж, 12 санал, дүгнэлт гаргалаа. Улсын Их Хурлын даргын 3 захирамжийн төсөл боловсруулж, албажуулав.


Байнгын хорооны нэр дээр байгууллага, аж ахуйн нэгж, иргэдээс 48 албан бичиг, 1 өргөдөл ирж, асуудлыг тухай бүр нь шийдвэрлэж, хариуг өгсөн болно. Байнгын хорооноос 97 албан бичиг явуулсан байна. 
 Хаврын ээлжит чуулганы хугацаанд хууль, Улсын Их Хурлын бусад шийдвэрийн төсөл боловсруулах, төслийг хэлэлцүүлэгт бэлтгэх ажлын хэсэг 4 байгуулагдав.


Хууль, тогтоолын төслийн хэлэлцүүлгийн mалаар:

Төрийн байгуулалтын байнгын хороо хуралдаанаараа дараах асуудлуудыг хэлэлцэв. Үүнд:

1. Монгол Улсын Засгийн газрын тухай хуульд өөрчлөлт оруулах тухай, Улсын Их Хурлын тухай хуульд өөрчлөлт оруулах тухай хуулийн төслүүд /Монгол Улсын Ерөнхийлөгчөөс өргөн мэдүүлсэн/;
2. Үндэсний их баяр наадмын тухай хуульд нэмэлт, өөрчлөлт оруулах тухай /Улсын Их Хурлын гишүүн Р.Гончигдорж, Д.Батцогт, Б.Чойжилсүрэн нараас өргөн мэдүүлсэн/;

3. Засгийн газрын тухай хуульд нэмэлт оруулах тухай хуулийн төсөл /Улсын Их Хурлын гишүүн С.Дэмбэрэл, А.Бакей, Р.Гончигдорж, Д.Лүндээжанцан, Сү.Батболд, Н.Батцэрэг нараас өргөн мэдүүлсэн/;

4. Хяналтын тухай хуулийн төсөл болон холбогдох бусад хуульд нэмэлт, өөрчлөлт оруулах тухай хуулийн төслүүд /2014 оны 04 дүгээр сарын 01-нд Засгийн газраас өргөн мэдүүлсэн/;

5. Монгол Улсын 2014 оны төсвийн тухай хуульд өөрчлөлт оруулах тухай, Нийгмийн даатгалын сангийн 2014 оны төсвийн тухай хуульд өөрчлөлт оруулах тухай хуулийн төслүүд;

6. Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн төсөл болон холбогдох бусад хуульд нэмэлт, өөрчлөлт оруулах тухай хуулийн төслүүд /Засгийн газраас өргөн мэдүүлсэн/;

7. Монгол хэлний тухай хуулийн төсөл, Төрийн албан ёсны хэлний тухай хуулийг хүчингүй болсонд тооцох тухай хуулийн төсөл /Улсын Их Хурлын гишүүн М.Батчимэг, Н.Батцэрэг, А.Бакей, Г.Батхүү, Л. Гантөмөр, Н.Энхболд нараас өргөн мэдүүлсэн/;        

8. Хяналтын тухай хуулийн төсөл болон холбогдох бусад хуульд нэмэлт, өөрчлөлт оруулах тухай хуулийн төслүүд /Улсын Их Хурлын гишүүн А.Бакей, Ж.Батзандан, С.Дэмбэрэл, Н.Батцэрэг, Д.Ганбат, Ш.Түвдэндорж, Л.Цог, Ц.Цолмон, Б.Болор нараас 2014 оны 05 дугаар сарын 28-нд өргөн мэдүүлсэн/;              

9. Нийтээр тэмдэглэх баярын болон тэмдэглэлт өдрүүдийн болон Хөдөлмөрийн тухай хуульд нэмэлт оруулах тухай хуулийн төсөл /Засгийн газраас өргөн мэдүүлсэн/;
10. Байнгын хорооны бүрэлдэхүүнд өөрчлөлт оруулах тухай Улсын Их Хурлын тогтоолын төсөл;
11. Улсын Их Хурлын 2014 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төсөл;
12. Мэдээллийн технологи, шуудан, харилцаа холбооны газрын дарга Ц.Жадамбаагийн мэдээлэл;

13. Улсын Их Хурлын Тамгын газрын 2013 оны үйл ажиллагааны тайлан;

14. Ажлын хэсэг байгуулах тухай Байнгын хорооны тогтоолын төсөл /Монгол Улсын Засгийн газрын 2012-2016 оны үйл ажиллагааны хөтөлбөрийн хэрэгжилтийг /2013 оны байдлаар/ хэлэлцэн санал, дүгнэлтийн төсөл боловсруулж, хуралдаанаар хэлэлцүүлэх үүрэг бүхий/;

15. Ажлын хэсэг байгуулах тухай Байнгын хорооны тогтоолын төсөл /Нийтээр тэмдэглэх баярын болон тэмдэглэлт өдрүүдийн тухай хуулийн шинэчилсэн найруулгын төсөл боловсруулах үүрэг бүхий/;

16. Ажлын хэсэг байгуулах тухай Байнгын хорооны тогтоолын төсөл /Монгол Улсын Ерөнхийлөгчөөс өргөн мэдүүлсэн “Үндэсний хөтөлбөр, төлөвлөгөө батлах тухай” Улсын Их Хурлын тогтоолын төслийг Улсын Их Хурлын чуулганы нэгдсэн болон Байнгын хорооны хуралдааны хэлэлцүүлэгт бэлтгэх үүрэг бүхий/.
Батлагдсан хууль, тогтоомжийн талаар:
1.Засгийн газрын тухай хуульд нэмэлт оруулах тухай хууль


Улсын Их Хурлын гишүүн С.Дэмбэрэл, А.Бакей, Р.Гончигдорж, Д.Лүндээжанцан, Сү.Батболд, Н.Батцэрэг нараас 2014 оны 01 дүгээр сарын 28-ны өдөр Улсын Их Хуралд өргөн мэдүүлсэн Засгийн газрын тухай хуульд нэмэлт оруулах тухай хуулийн төслийг 2014 оны 05 дугаар сарын 15-ны өдрийн Улсын Их Хурлын нэгдсэн хуралдаанаар хэлэлцэн баталлаа. 

Агаарын бохирдлыг бууруулах асуудал нь нийгэм, эдийн засаг, экологийн хүрээг бүхэлд нь хамарсан цогц асуудал бөгөөд Улаанбаатар хотын агаарын бохирдлын өнөөгийн төвшин гамшгийн хэмжээнд хүрч, бохирдол, тоосонцрын хэмжээгээрээ дэлхийн хамгийн их бохирдолтой хотын нэг болсон байгаа үед төрийн байгууллага хоорондын ажлын уялдаа холбоог хангах, өргөн цар хүрээтэй арга хэмжээг авах шаардлагатай байгаа юм. Монгол Улсын Засгийн газрын тухай хуульд нэмэлт оруулах замаар Засгийн газрын гишүүн бүр эрхлэх асуудлынхаа хүрээнд агаарын бохирдолтой холбоотой асуудлын төлөвлөлт, санхүүжилт, удирдлага, зохицуулалтын бүхий л хүрээнд хариуцаж байхаар тогтов.
2.Засгийн газрын тухай хуульд өөрчлөлт оруулах тухай, Монгол Улсын Их Хурлын тухай хуульд өөрчлөлт оруулах тухай хууль


Монгол Улсын Ерөнхийлөгчөөс өргөн мэдүүлсэн /Улсын Их Хурлын гишүүн Засгийн газрын гишүүний албыг давхар хашихгүй байх тухай/ Монгол Улсын Засгийн газрын тухай хуульд өөрчлөлт оруулах тухай, Монгол Улсын Их Хурлын тухай хуульд өөрчлөлт оруулах тухай хуулийн төслүүдийн эцсийн хэлэлцүүлгийг Улсын Их Хурлын чуулганы нэгдсэн хуралдаанаар 2014 оны 05 дугаар сарын 01-ний өдөр хийсэн бөгөөд хуулийн төслүүдийг батлах саналыг хуралдаанд оролцсон гишүүдийн олонх дэмжээгүй тул хууль санаачлагчид нь буцаах тухай тогтоолыг баталсан болно.

3.Үндэсний их баяр наадмын тухай хуульд өөрчлөлт оруулах тухай хууль

Улсын Их Хурлын гишүүн Р.Гончигдорж, Д.Батцогт, Б.Чойжилсүрэн нараас 2014 оны 01 дүгээр сарын 20-ны өдөр Улсын Их Хуралд өргөн мэдүүлсэн Үндэсний  их баяр наадмын тухай хуульд өөрчлөлт оруулах тухай хуулийн төслийг 2014 оны 06 дугаар сарын 13-ны өдрийн Улсын Их Хурлын нэгдсэн хуралдаанаар хэлэлцэн баталлаа. Энэ хуулиар үндэсний бөхийн “Далай аварга” цол хасагдаж, уламжлалт даян аварга, дархан аварга цолонд хүрэх боломжтой болов.
4.Нийтээр тэмдэглэх баярын болон тэмдэглэлт өдрүүдийн болон холбогдох бусад хуульд нэмэлт, өөрчлөлт оруулах тухай хууль


Засгийн газраас 2014 оны 05 дугаар сарын 16-ны өдөр Улсын Их Хуралд өргөн мэдүүлсэн Нийтээр тэмдэглэх баярын болон тэмдэглэлт өдрүүдийн тухай хуульд өөрчлөлт оруулах тухай, Үндэсний их баяр наадмын тухай хуулийн зарим заалтыг хүчингүй болсонд тооцох тухай, Дипломат албаны тухай хуульд нэмэлт оруулах тухай хуулийн төслүүдийг 2014 оны 07 дугаар сарын 01-ний өдрийн Улсын Их Хурлын нэгдсэн хуралдаанаар хэлэлцэн баталлаа. Тус хуулиар Төрийн ёслолын журмыг Монгол Улсын  Ерөнхийлөгч баталдаг байхаар зохицуулсан болно.

5.Нийтээр тэмдэглэх баярын болон тэмдэглэлт өдрүүдийн болон Хөдөлмөрийн тухай хуульд нэмэлт оруулах тухай хууль

Засгийн газраас 2014 оны 06 дугаар сарын 20-ны өдөр Улсын Их Хуралд өргөн мэдүүлсэн Нийтээр тэмдэглэх баярын болон тэмдэглэлт өдрүүдийн болон Хөдөлмөрийн тухай хуульд нэмэлт оруулах тухай хуулийн төслүүдийг 2014 оны 07 дугаар сарын 01-ний өдрийн Улсын Их Хурлын нэгдсэн хуралдаанаар хэлэлцэн баталлаа.  

Үндэсний их баяр наадмаар бүх нийтээр амарч, тэмдэглэн өнгөрүүлэх гурван өдрийг тав болгож /Үндэсний их баяр наадмаар 11, 12, 13, 14, 15-ны өдрүүдэд/, улс орны хэмжээнд нийтээр амрахаар тогтов. 
6.Улсын Их Хурлын 2014 оны намрын ээлжит чуулганаар хэлэлцэх асуудлын тухай Улсын Их Хурлын тогтоол
Монгол Улсын Их Хурлын тухай хуулийн 15 дугаар зүйлийн 15.2 дахь хэсэгт  заасны дагуу Улсын Их Хурлын чуулган завсарлахын өмнө дараагийн ээлжит чуулганаар хэлэлцэх асуудлын талаар урьдчилан хэлэлцэж Улсын Их Хурал тогтоол баталдаг. Улсын Их Хурлын 2014 оны намрын ээлжит чуулганаар хэлэлцэх асуудлын талаар хууль санаачлагчдаас урьдчилан саналыг нь авч 316 саналаас 19 төслийг тогтоолд тусган батлуулав.
Бусад ажлын талаар
· 2014 оны 04 дүгээр сарын 01-ний өдөр Улсын Их Хуралд өргөн мэдүүлсэн “Хяналтын тухай” хуулийн төсөл болон холбогдох бусад хуулийн төслүүдийн талаар Төв аймгийн Зуун мод суманд Мэргэжлийн хяналтын ерөнхий газар, Төв аймгийн Засаг даргын Тамгын газар, НҮБ-ын Хөгжлийн хөтөлбөртэй хамтран зохион байгуулав. Энэхүү хэлэлцүүлэгт Улсын Их Хурлын гишүүн Монгол Улсын Шадар сайд Д.Тэрбишдагва, Улсын Их Хурлын гишүүн, Төрийн байгуулалтын байнгын хорооны дарга А.Бакей, Улсын Их Хурлын гишүүн С.Ганбаатар, Су.Батболд болон бусад албаны хүмүүс оролцсон.    
· “Ардчилсан засаглалын институцийн хөгжилд Үндсэн хуулийн гүйцэтгэсэн үүрэг: Үр дүн, сургамж” сэдэвт судалгааны хэлэлцүүлгийг 2014 оны 05 дугаар сарын 28-ны өдөр зохион байгууллаа. Хэлэлцүүлэгт Улсын Их Хурлын дэд дарга Л.Цог, Улсын Их Хурлын гишүүн, Төрийн байгуулалтын байнгын хорооны дарга А.Бакей, Улсын Их Хурлын гишүүн Д.Лүндээжанцан, С.Дэмбэрэл, судалгааны багийн гишүүд, улс төрийн намуудын удирдлагууд, их, дээд сургуулийн эрдэмтэн багш, судлаачид, ардчилсан Үндсэн хууль тогтоогчдын холбооны төлөөллүүд нийт 60 гаруй хүн оролцов.

· Улсын Их Хурлын гишүүн, Төрийн байгуулалтын байнгын хорооны дарга А.Бакей, Улсын Их Хурлын гишүүн С.Баярцогт, Ц.Оюунбаатар нар Үндсэн хуулийн цэцийн гишүүдтэй ажил хэргийн уулзалт зохион байгуулав.

· Төрийн албаны тухай хуулийг шинэчлэх асуудлаар холбогдох албан тушаалнуудыг оролцуулсан ажил хэргийн уулзалтыг зохион байгуулав.
· Сонгуулийн нэгдсэн хууль, Улс төрийн намын тухай, Улс төрийн намын санхүүжилтийн тухай хуулийн төсөл боловсруулах ажлын хэсгийн гишүүдийн уулзалт, ярилцлагыг 2014 оны 06 дугаар сарын 25-ны өдөр зохион байгуулав. Уулзалт, ярилцлагад ажлын хэсгийн гишүүд болон Байнгын хорооны даргын урилгаар манай улсад хүрэлцэн ирсэн Европын аюулгүй байдал, хамтын ажиллагааны байгууллагын Ардчилсан институц, хүний эрхийн албаны Ардчилсан засаглал, жендэрийн нэгжийн дарга, доктор Марчин Валецки оролцлоо.
· Төрийн байгуулалтын байнгын хорооны дарга А.Бакей, Канадын Олон Улсын Хөгжлийн агентлагийн төлөөлөгч хатагтай Мари Коллинс, Нанси Спенс нарыг 2014 оны 04 дүгээр сарын 09-ний өдөр хүлээн авч уулзаж, гадаад орнуудын сонгуулийн санхүүжилт, эмэгтэйчүүдийг дэмжих асуудлыг хуулиар хэрхэн зохицуулсан талаар санал солилцлоо. Канадын Олон Улсын Хөгжлийн агентлагийн дэмжлэгээр хэрэгжиж буй “Эмэгтэй парламентчдыг дэмжих” төслийн хүрээнд сонгуулийн хуулийн төслийг боловсруулах чиглэлээр хамтран ажиллах талаар ярилцлаа.
· Төрийн байгуулалтын байнгын хорооны дарга А.Бакей Швейцарийн хөгжлийн агентлагийн Засаглалыг дэмжих, төвлөрлийг сааруулах хөтөлбөрийн үнэлгээний багийн зөвлөх Жерард Вон Лэнд болон хөтөлбөрийн үнэлгээний багийн бусад ажилтнуудыг 2014 оны 05 дугаар сарын 07-ний өдөр хүлээн авч уулзав. 
· Төрийн байгуулалтын байнгын хорооны дарга А.Бакей Швейцарийн Хөгжлийн агентлагийн Зүүн Ази хариуцсан газрын дарга Денис Лүтиг 2014 оны 05 дугаар сарын 22-ны өдөр хүлээн авч уулзлаа. Энэхүү уулзалтанд Улсын Их Хурлын Тамгын газрын Ерөнхий нарийн бичгийн дарга Б.Болдбаатар, Швейцарийн Хөгжлийн агентлагийн Монгол дахь төлөөлөгчийн газрын дэд захирал Дийпак Элмер болон албаны бусад хүмүүс оролцов.
· Улсын Их Хурлын даргын 2013 оны 02 дугаар сарын 08-ны өдрийн 28 тоот захирамжаар байгуулагдсан Улс төрийн намын тухай, Улс төрийн намын санхүүжилтийн тухай хуулиудын төслийг боловсруулах үүрэг бүхий ажлыг хэсэг 2013 оны 12 дугаар сарын 02-ны өдөр хуралдаж, ажлын хэсгийн гишүүдийн саналын тусгасан хуулийн төслийн эхний хувилбарыг боловсруулах үүрэг бүхий ажлын дэд хэсгийг Улсын Их хуралд суудал бүхий улс төрийн нам болон бие даагчдын төлөөллийг оролцуулан байгуулсан. Ажлын дэд хэсэг тайлант хугацаанд 4 удаа хуралдаж, Улс төрийн намын тухай хуулийн төслийн анхны хувилбарыг боловсруулсан бөгөөд дэд хэсгийн гишүүдээс албан бичгээр саналыг нь авч нэгтгэн ажлын хэсгийн хурлаар хэлэлцүүлэхэд бэлтгээд байна. 

· Улсын Их Хурлын даргын 2013 оны 02 дугаар сарын 08-ны өдөр 26 тоот захирамжийн дагуу сонгуулийн нэгдсэн хуулийн төслийг боловсруулах ажлын хэсэг хуулийн төслийн үзэл баримтлал, зохицуулах харилцаа, хуулийн төсөлд зайлшгүй тусгах асуудлаар сонгуулийн үйл явцад оролцогч болон сонирхогч бүхий л талуудын оролцоог хангах чиглэлээр Жендерийн үндэсний хорооны “Сонгуулийн хууль ба эмэгтэйчүүдийн оролцоо” сэдэвт зөвлөлдөх уулзалт, Сонгогчдын боловсрол төвтэй хамтран Конрад Аденауэрын сангийн дэмжлэгтэйгээр “Сонгуулийн нэгдсэн хуулийн төслийг боловсруулахад холбогдох талуудын оролцоог хангах нь: Улс төрийн санхүүжилт- Асуудал ба шийдэл” сэдэвт хэлэлцүүлгийг зохион байгуулав. Сонгуулийн нэгдсэн хуульд холбогдох байгууллагуудаас ирүүлсэн саналыг нэгтгэн олон улсын зөвлөх, олон улсын байгууллагуудын санал, зөвлөмжийг авч хуулийн төслийн анхны хувилбарыг боловсруулаад байна. 2014 оны 06 дугаар сарын 03-ны өдөр Улсын Их Хуралд суудалтай нам, эвслийн бүлгийн дарга нар хуулийн төслүүдтэй холбогдуулан ажил хэргийн уулзалтыг зохион байгуулав.
· Үндсэн хуульд нэмэлт, өөрчлөлт оруулах эсэх асуудлыг судлах үүрэг бүхий ажлын хэсэг 3 удаа хуралдаж, судалгааны дүгнэлттэй танилцав. Судалгааны дүнг Улсын Их Хурал дахь намын бүлгүүдэд хүргүүлээд байна.

· Төрийн байгууллагууд өөрт ногдуулсан чиг үүргийг хэрэгжүүлэхдээ үйл ажиллагаагаа хэрхэн уялдуулж байгааг судлан дүгнэлт гаргаж, саналын төсөл боловсруулах үүрэг бүхий Ажлын хэсэг 2 удаа хуралдаж, Байнгын хорооны тогтоолын төслийг хуралдаанд оруулахаар бэлтгээд байна.

· Монгол Улсын хөгжлийн урт хугацааны бодлогын баримт бичгийн төслийг боловсруулж, Улсын Их Хуралд өргөн мэдүүлэх үүрэг бүхий ажлын хэсэг 2 удаа, дэд хэсэг 2 удаа хуралдав. “Монгол Улсын мянганы хөгжлийн зорилтод суурилсан үндэсний хөгжлийн цогц бодлого”-ын биелэлтийг салбар бүрээр гаргаж, 2020 он хүртэлх хөгжлийн   бодлогын баримт бичгийн төслийг боловсруулж байна.
· Засгийн газрын үйл ажиллагааны хөтөлбөрийн биелэлтийг хэлэлцүүлэгт бэлтгэх үүрэг бүхий ажлын хэсэг 3 удаа хуралдаж, хэрэгжилтийг эрчимжүүлэх тухай Улсын Их Хурлын тогтоолын төслийг боловсруулаад байна.
· Нийтийн албанд нийтийн болон хувийн ашиг сонирхлын зөрчил, ашиг сонирхлын зөрчлөөс урьдчилан сэргийлэх тухай хуульд нэмэлт оруулах тухай, Нийтийн албанд нийтийн болон хувийн ашиг сонирхлыг зохицуулах, ашиг сонирхлын зөрчлөөс урьдчилан сэргийлэх тухай хуульд нэмэлт оруулах тухай хуулийг дагаж мөрдөх журмын  тухай хуулийн төслүүдийг хэлэлцүүлэгт бэлтгэх үүрэг бүхий ажлын дэд хэсэг нийт 5 удаа, ажлын хэсэг 2 удаа хуралдаж, холбогдох байгууллагуудын төлөөллийн саналыг нэгбүрчлэн хэлэлцэж, төслийг хэлэлцүүлэгт бэлтгэв. Төрийн албаны зөвлөлөөс төрийн өндөр албан тушаалтан болон түүнтэй адилтгах албан тушаалтны судалгааг, Улсын Их Хурлын Тамгын газрын дэргэдэх судалгааны судалгаа, шинжилгээний хэлтсээр холбогдох зарим судалгааг хийлгүүлж, ажлын хэсгийн нийт гишүүдэд хүргүүлээд байна.
· Монгол Улсын Ерөнхийлөгчөөс “Шууд ардчилал, иргэдийн оролцоогоор дамжуулан төсвийн төвлөрлийг сааруулах үндэсний хөтөлбөр”, уг хөтөлбөрийг хэрэгжүүлэх арга хэмжээний төлөвлөгөө батлах тухай Улсын Их Хурлын тогтоолын төслийг хэлэлцүүлэгт бэлтгэх үүрэг бүхий ажлын хэсгийг
байгуулан, 2 удаа  хуралдав.

 Дэд хороодын мэдээ

Ёс зүйн дэд хорооны хийсэн ажлын талаар:


1.Ёс зүйн дэд хорооноос 2014 онд хийж гүйцэтгэх ажлын төлөвлөгөөг батлуулан, хэрэгжүүлэх ажлыг зохион байгуулж байна.


2.Улсын Их Хурлын гишүүний ёс зүйтэй холбогдох асуудлаар Ёс зүйн дэд хороонд хандаж ирүүлсэн 6 өргөдөл, гомдлыг тухай бүрд нь холбогдох хууль, тогтоомжийн дагуу шийдвэрлэсэн.


3.Улсын Их Хурлын нэр бүхий 3 гишүүнд холбогдох асуудлаар Улсын Их Хурлын гишүүдээс ирүүлсэн өргөдлийн дагуу ёс зүйн зөрчил гаргасан эсэх асуудлаар холбогдох тайлбарыг бичгээр авч, судлан үзэж хариуг өгсөн болно. 


4.Улсын Их Хурлын нэр бүхий 2 гишүүнд холбогдох асуудлаар иргэдээс ирүүлсэн өргөдлийг Дэд хорооны даргаас өгсөн үүргийн дагуу судлан, холбогдох гишүүд болон иргэнд  хариуг өгсөн. 
Сонгогчийн нэрийн жагсаалт, бүртгэлийн хяналтын дэд хорооны хийсэн ажлын талаар:


1.Тус дэд хороо сонгуулийн нэгдсэн хуулийн төслийг боловсруулах үүрэг бүхий ажлын хэсэгтэй хамтран Сонгуулийн ерөнхий хороо болон Улсын бүртгэлийн ерөнхий газарт ажиллахаар төлөвлөж байна. Дэд хорооноос 2014 онд хийх ажлын төлөвлөгөөг батлав.


2.Сонгогчийн боловсролыг дээшлүүлэх үүднээс холбогдох эрх зүйн баримт бичгүүдээр гарын авлага бэлтгэж байна.
Нутгийн удирдлагын дэд хорооны хийсэн ажлын талаар:

1.Орхон аймгийн иргэдийн Төлөөлөгчдийн Хуралтай хамтран Нутгийн өөрөө удирдах байгууллагын үйл ажиллагааг боловсронгуй болгох нь сэдэвт хангайн бүсийн 6 аймгийн төлөөлөл оролцсон онол практикийн бага хурал, семинарыг зохион байгуулсан.


2.Сүхбаатар аймагт Нутгийн өөрөө удирдах байгууллагын чадавхыг сайжруулах, шийдвэр гаргахад иргэдийн оролцоог хангах нь” сэдэвт зүүн бүсийн аймгуудын онол практикийн бага хурал, хэлэлцүүлэг зохион байгуулахаар бэлтгэл ажлыг хангасан боловч түр хугацаагаар хойшлогдоод байна.
ТӨРИЙН БАЙГУУЛАЛТЫН БАЙНГЫН ХОРООНЫ АЖЛЫН АЛБА
